
Іс №2-6891/15                                                                                          
ШЕШІМ

ҚАЗАҚСТАН РЕСПУБЛИКАСЫ АТЫНАН
27 қараша 2015 жылы                                                                Шымкент қаласы

Оңтүстік Қазақстан облысы, Шымкент қаласы Абай аудандық соты құрамында төрағалық етуші судья Б.Ә.Усманов, хатшылықта Ж.А.Амировтің отыруында, талапкерлер Ю.Жапиевтың, С.Хашимовтың, С.Жапиевтың, А.Дехканбаевтың, И.Байрамовтың, С.Кулбаевтың, Ю.Сулейменовтың, талапкерлердің сенімді өкілі – адвокат А.Шынарбаеваның, жауапкер С.Оспановтың, мүдделі жақтың сенімді өкілі Д.Б.Джаксылыковтың, дербес талап қоюшы Б.К.Тұрдалының қатысуларымен, ашық сот отырысында сот мәжілісі залында талапкерлер Ханиев Нұртастың, Жапиев Юлдашбайдың, Хашимов Сайфулланың, Жапиев Сабыржанның, Байрамов Ибрагимның, Кулбаев Сапарбайдың, Сулейменов Юлчидың, Дехканбаев Адхамның (бұдан әрі – талапкерлер) жауапкер «Ынтымақ» өндірістік кооперативінің (бұдан әрі – Кооператив) төрағасы Оспанов Султанмуратқа, мүдделі жақ «Шымкент қаласының тұрғын үй коммуналдық-шаруашылық бөлімі» мемлекеттік мекемесіне, дербес  талап  қоюшы  үшінші  тұлға Тұрдалы Балтабай Керімбайұлына  сотқа жүгіну мерзімін қалпына келтіру, хаттаманы жарамсыз және бұйрықты заңсыз деп тану туралы талап арызы бойынша азаматтық істі қарап,
а н ы қ т а ғ а н ы :
Талапкерлер сотқа берген талап арызында сотқа жүгіну мерзімін қалпына келтіруді, 19.03.2011 жылғы Кооператив мүшелерінің кезектен тыс жалпы жиналыс хаттамасын жарамсыз және 25.04.2011 жылғы №7 санды Кооператив бұйрығын заңсыз деп тануды сұраған.
Сот мәжілісінде талапкерлер және олардың сенімді өкілі – адвокат А.Шынарбаева талапты қуаттап, былай деп түсіндірді, Кооперативтің 160 га суармалы  жерін  суландыру  мақсатында  орнатылған  ұзындығы – 8,5 км «Кабул – Қазақ» каналы, бұрын совхозда еңбек еткен жұмысшылардың тапқан табысы есебінен жиналған қаржыға, ағын суды үнемдеу мақсатында салынған суағар (лоток), яғни оның әрбір данасы талапкерлердің еңбек ақылары есебінен келген дүние, оларға берілген мүлік үлестері. Алайда 18.06.2015 жылы Кооператив  жұмысын  жандандыру  мақсатында, жоғарыда аталған каналдың бос тұрған суағарларын «Жиделі» каналының сынған, тесілген бөліктеріне ауыстыру барысында «Шымкент қаласының тұрғын үй коммуналдық-шаруашылық бөлімі» ММ қызметкерлері келіп, суағар мемлекет балансында, сондықтан оған қатысты қандай-бір жөндеу жұмыстарын жүргізуді тоқтатуды талап еткен, оған негіз болған 19.03.2011 жылғы  Кооператив  мүшелерінің  кезектен  тыс жалпы жиналыс хаттамасы және 25.04.2011 жылғы №7 санды бұйрығын көрсеткен, сондықтан талапты қанағаттандыруды сұрайды.
Жауапкер С.Оспанов сот мәжілісінде талапты мойындап, оны қанағаттандыруға қарсы болмаған.
Сот мәжілісінде мүдделі жақ «Шымкент қаласының тұрғын үй коммуналдық-шаруашылық бөлімі» ММ-нің сенімді өкілі Д.Б.Джаксылыков талапты мойындамай, оны негізсіз деп есептеп, Абай аудандық сотының 19.08.2013 жылғы №2-3715 санды шешімімен Ынтымақ ықшам ауданының шығыс жағында орналасқан  табиғи  ағынды су ағатын арықты (лоток) иесіз деп танылып, қаланың коммуналдық меншігіне айналғанын, сондықтан талапты қанағаттандыруға негіз жоқ деп есептеп, оны қанағаттандырудан бас тартуды сұрады.

Дербес талап қоюшы үшінші тұлға Б.К.Тұрдалы сот мәжілісінде талапты негізсіз деп есептеп, оны қанағаттандырудан бас тартуды сұрады, себебі Кооперативтің 19.03.2011 жылғы жалпы жиналыс хаттамасы және 25.04.2011 жылғы №7 бұйрығы Ынтымақ ықшам ауданының шығыс жағында орналасқан  табиғи  ағынды су ағатын арыққа (лоток) қатысты қабылданған. Аталған арық қазіргі таңда Абай аудандық сотының 19.08.2013 жылғы заңды күшіне енген шешімімен иесіз деп танылып, қаланың коммуналдық меншігіне берілген.
Сот, тараптардың, олардың сенімді өкілдерінің уәждерін тыңдап, іс-құжаттарын зерттеп, дәлелдемелердің жиынтығына баға беріп, талап арыз төмендегі негіздерге байланысты қанағаттандырудан бас тартуға жатады деп есептейді.
Сот мәжілісінде анықталғандай, «Ынтымақ» өндірістік кооперативінің 19.03.2011 жылғы жалпы жиналыс хаттамасына және 25.04.2011 жылғы №7 санды бұйрығына сәйкес, Ынтымақ ықшам ауданының шығыс жағында орналасқан  табиғи  ағынды су ағатын арықты (лоток) «Шымкент қаласының тұрғын  үй  коммуналдық-шаруашылық  бөлімі»  мемлекеттік мекемесінің иелігіне беру шешіліп, 17.02.2012 жылғы өткізу-қабылдау актісі негізінде өткізілген.
Іс құжаттарға тіркелген, Абай аудандық сотының 19.08.2013 жылғы №2-3715 санды заңды күшіне енген шешімімен Шымкент қаласы әкімінің арызы қанағаттандырылып, жоғарыда көрсетілген жылжымайтын мүлік, яғни табиғи ағынды су ағатын арық иесіз деп танылып, қаланың коммуналдық меншігіне айналдырылған.
Қазақстан Республикасы Азаматтық іс жүргізу кодексінің (бұдан әрі – Кодекс) 8-бабының 1-бөлігіне сәйкес, әрбір адам бұзылған немесе даулы конституциялық құқықтарын, бостандықтарын немесе заңмен қорғалатын мүдделерін қорғау үшін осы Кодексте белгіленген тәртіппен сотқа жүгінуге құқылы.

Қазіргі таңда талапкерлер сотқа талап арыз беріп, онда сотқа жүгіну мерзімін  қалпына  келтіруді,  19.03.2011  жылғы Кооператив мүшелерінің кезектен  тыс  жалпы  жиналыс  хаттамасын  жарамсыз  және  25.04.2011 жылғы №7 санды Кооператив бұйрығын заңсыз деп тануды сұраған.

Кодекстің 71-бабының 2-бөлігіне сәйкес, соттың бұрын қаралған азаматтық іс бойынша заңды күшіне енген шешімімен белгіленген мән-жайлар сот үшін міндетті және сол адамдар қатысатын басқа азаматтық істерді талқылау кезінде қайтадан дәлелденбейді.
Сот, талап арызды негізсіз деп есептейді, себебі сот мәжілісінде  анықталғандай, қазіргі таңда Ынтымақ ықшам ауданының шығыс жағында орналасқан  табиғи  ағынды су ағатын арық (лоток) Абай аудандық сотының 19.08.2013 жылғы шешімімен иесіз деп танылып, қаланың коммуналдық меншігіне айналған, аталған сот шешімі заңды күшіне енген және ешкіммен бұзылмаған. Сонымен қатар, жылжымайтын мүлік «Ынтымақ» өндірістік кооперативінің 19.03.2011 жылғы жалпы жиналыс хаттамасы және 25.04.2011 жылғы №7 санды бұйрығы негізінде алдын «Шымкент қаласының тұрғын үй  коммуналдық-шаруашылық бөлімі» мемлекеттік мекемесінің иелігіне 17.02.2012 жылғы өткізу-қабылдау актісі негізінде берілген.
Сот мәжілісінде талапкерлер даулы 19.03.2011 жылғы Кооперативтің кезектен тыс жалпы жиналыс хаттамасы мен 25.04.2011 жылғы бұйрықтың заңсыз  қабылданғаны туралы дәлелдемелерін сот назарына ұсынбады.
Сонымен қатар, сот отырысында анықталғандай, талапкерлер және Кооперативтің  төрағасы С.Оспанов  жоғарыда  аталған  құжаттарды даулау мемлекет меншігіне өткен суағарларды Кооператив меншігіне қайтаруға бағытталған.
Қазақстан Республикасы Азаматтық кодексінің 8-бабының 4-тармағына сәйкес, азаматтар мен заңды тұлғалар өздерiне берiлген құқықтарды жүзеге асырған кезде адал, парасатты және әдiл әрекет жасап, заңдардағы талаптарды, қоғамның адамгершiлiк қағидаттарын сақтауға тиiс.

Сонымен  қатар,  сот  мәжілісінде  жауапкер Кооператив төрағасы С.Оспанов  талапты  мойындап,  оны  қанағаттандыруға  қарсы  болмады,  алайда сот,  жауапкердің талапты мойындағанын қабылдаудан бас тартады, себебі қазіргі  таңда  Ынтымақ  ықшам  ауданының  шығыс  жағында орналасқан  табиғи  ағынды  су  ағатын арық  Кооперативінің 19.03.2011 жылғы хаттамасы және 25.04.2011 жылғы №7 бұйрығы негізінде «Шымкент қаласының тұрғын үй коммуналдық-шаруашылық бөлімі» мемлекеттік мекемесінің иелігіне берілген. Сондай-ақ, Абай аудандық сотының 19.08.2013 жылғы №2-3715 санды шешімімен көрсетілген жылжымайтын мүлік иесіз деп танылып, Шымкент қаласының коммуналдық меншігіне берілген, яғни ол қазіргі таңда мемлекеттік меншікке айналған, сондықтан дауланып отырған Кооператив құжаттарын жарамсыз және заңсыз деп тану салдарынан, мемлекеттің заңды мүддесі мен құқықы бұзылуы мүмкін. 
Кодекстің 49-бабы 2-бөлігіне сай, егер бұл іс-әрекет заңға қайшы келсе немесе басқа біреулердің құқықтарын,бостандықтарын және заңмен қорғалатын мүдделерін бұзатын болса, сот жауапкердің талап қоюды тануын қабылдамайды.
Кодекстің 193-бабы 5-бөлігіне сәйкес, сот осы Кодекстің 49-бабының екінші бөлігінде көзделген негіздер бойынша талап қоюды мойындауды қабылдамаған жағдайларда бұл туралы ұйғарым шығарады және істі мәні бойынша қарауды жалғастырады.

Істің мұндай тұрғысында сот, талапкерлердің сотқа жүгіну мерзімін қалпына келтіруді, 19.03.2011 жылғы Кооператив мүшелерінің кезектен тыс жалпы жиналыс хаттамасын жарамсыз және 25.04.2011 жылғы №7 санды Кооператив бұйрығын заңсыз деп тану туралы талап арызын негізсіз және оларды қанағаттандыруға құқықтық негіздер жоқ деп есептейді.
Кодекстің 65-бабына сай, әр тарап өзінің талаптарының және қарсылықтарының негізі ретінде сілтеме жасайтын мән-жайларды дәлелдеуі тиіс.

Кодекстің 219-бабының 2-бөлігіне сай, сот істі талап қоюшы талаптардың шегінде шешеді.
Сот, іс бойынша дәлелдемелердің жиынтығы азаматтық істі шешу үшін  жеткілікті деп есептейді.
Жоғарыдағылардың негізінде және Қазақстан  Республикасының Азаматтық іс жүргізу кодексінің 217-219, 221-баптарын басшылыққа алып, сот

Ш Е Ш І М   Е Т Т І :

Талапкерлер Ханиев Нұртастың, Жапиев Юлдашбайдың, Хашимов Сайфулланың, Жапиев Сабыржанның, Байрамов Ибрагимның, Кулбаев Сапарбайдың, Сулейменов Юлчидың, Дехканбаев Адхамның жауапкер «Ынтымақ» өндірістік кооперативінің төрағасы Оспанов Султанмуратқа, мүдделі жақ «Шымкент қаласының тұрғын үй коммуналдық-шаруашылық бөлімі» мемлекеттік мекемесіне, дербес  талап  қоюшы  үшінші  тұлға Тұрдалы Балтабай Керімбайұлына сотқа жүгіну мерзімін қалпына келтіру, 19.03.2011 жылғы хаттаманы жарамсыз және 25.04.2011 жылғы №7 санды бұйрығын заңсыз деп тану туралы талап арызы – қанағаттандырудан бас тартылсын.
Шешімге наразы тарап Оңтүстік Қазақстан облыстық сотының азаматтық және әкімшілік істер жөніндегі апелляциялық сот алқасына, осы сот арқылы шешімнің көшірмесін алғаннан соң он бес күн ішінде апелляциялық шағым, прокурор наразылық келтіруге құқылы.

Төрағалық етуші судья                                                                      Б.Ә.Усманов

